
Ṯabrat n arrasul Bulus
ɣar ȓmuminin iy iǧan ḏi Galaṭya

Lmuqeddima

1 1 Nec ḏ Bulus, nec ḏ ijjen n arrasul maci s yiwḏan niɣ
s ȓxaḍar n bnaḏem. Lla, nec ḏ arrasul s Ƹisa Lmasiḥ

u ƹaweḏ s Arebbi Babaṯneɣ iy d isekkaren Ƹisa zi ȓmewṯ.
2 Tariɣ ṯabrat-a nec ḏ marra ayṯma iǧan akiḏi ɣar ṯjumaƹ n
ȓmuminin iǧan ḏi jwayeh n Galaṭya.

3 Akiḏwem yiȓi arḍa ḏ ȓehna zi Arebbi Babaṯneɣ ḏ Siḏiṯneɣ
Ƹisa Lmasiḥ. 4 Lmasiḥ iṣeddeq ixef nnes x ȓmuƹṣiyeṯ nneɣ
s ȓxaḍar n Arebbi Babaṯneɣ ḥima aḏaneɣ isenjem zi zman-
a aƹeffan iy ḏi neǧa. 5 Aɣares ṯiȓi netta lƹaḍama i ȓebda n
ȓebdaṯ. Amin.

6 Nec setƹejjibeɣ ḏaywem, ḏeɣya ṯsemḥem ḏi Arebbi
iy ḏawem d iȓaɣan s arḍa n Lmasiḥ ṯḏeffarem can n
Lʼinjil nneɣni mzuwwar! 7 Walakin war ḏinni bu can n
Lʼinjil nneɣni. Ɣir ḏinni can yiwḏan iy kenniw isxerwaḍen
rezzun aḏ sƹewwjen Lʼinjil n Lmasiḥ. 8 Walakin neccin
meȓa nbeccar-ikenniw niɣ ibeccar-ikenniw can n lmalak
zeg ujenna s can n Lʼinjil nneɣni maci s wenni iy zi
kenniw nbeccar zi qbeȓ, ataf wenni iy kenniw ɣa ibeccaren
aḏ itwanƹeȓ! 9 Mammec ḏawem nenna zi qbeȓ aḏawem
ṯ ƹawḏeɣ nec ȓexxu: Meȓa can yijjen ibeccar-ikenniw s
can n Lʼinjil nneɣni maci ḏ wenni iy tuɣa ṯqebȓem, ataf aḏ
itwanƹeȓ!

10 Cuf, nec ma rezzuɣ ȓexxu axafi arḍan yiwḏan? Lla,
rezzuɣ axafi yarḍa Arebbi! Ma nec rezzuɣ aḏasen ƹejbeɣ
i yiwḏan? Lla, maƹlik ƹaḏ rezzuɣ aḏasen ƹejbeɣ i yiwḏan,
ataf nec war ǧiɣ ca ḏ axeddam n Lmasiḥ.

Siḏna Bulus netta ḏ arrasul n Arebbi
11 Cuf ay ayṯma, itxeṣṣa-kenniw aḏ tessnem belli Lʼinjil

nni iy zi kenniw beccareɣ qa netta war d yusi ca zi bnaḏem.
12 War ḏayi d yusi zi ḥadd, war ḏayi ṯ sȓemḏen ca yiwḏan.
Lla, netta ihwa-d xafi ḏ lwaḥi zi Ƹisa Lmasiḥ.

13 Aqa ṯesȓim xafi mammec tuɣa tƹiceɣ zi qbeȓ wami tuɣa
tbaƹeɣ ddin n Ayṯ-Israʼil, iƹni mammec tuɣa tƹeddabeɣ
jmaƹeṯ n ȓmuminin n Arebbi s umenɣi, rezzuɣ axasen qḍiɣ.
14 Tuɣa nec tgaƹƹaḏeɣ mliḥ ḏi ddin n Ayṯ-Israʼil ƹȓayen
qaƹ ḥsen zeg iqrinen inu. Tuɣa nec rezzuɣ aṭṭas aḏ ggeɣ
lwajib ƹlaḥsab lƹadaṯ n ȓejḏuḏ inu. 15–16 Walakin Arebbi zi
qbeȓ tuɣa iƹzeȓ-ayi nec iƹni ixḍar-ayi ḏeg uƹeddis n yemma
ssenni iȓaɣa-ayi-d s arḍa nnes. Wami xafi yarḍa netta,
iseḍhar-ayi-d Mmis ḥima azzayes beccareɣ jar ȓegnus.
Ȓexddennit war mcawareɣ ak ḥadd. 17 War gaƹƹḏeɣ ca ɣar
ṯendint n Lquds bac aḏ ẓreɣ yinni tuɣa iǧan ḏ arrusul qbeȓ
i nec. Lla, nec ruḥeɣ nican ɣar ṯmurṯ n waƹraben u ssenni
ḏewȓeɣ-d ƹaweḏ ɣar ṯendint n Dimacq.

18 Ṯeƹḏu ijjen ṯeȓt snin gaƹƹḏeɣ ɣar ṯendint n Lquds ḥima
aḏ ẓreɣ arrasul Buṭrus, qqimeɣ akiḏes ijjen xemmesṭacar
yewm. 19 Nec ḏinni war ẓriɣ uȓa ḏ ijjen n arrasul nneɣni ɣir
Yaƹqub umas n Siḏiṯneɣ. 20 Min ḏawem d tariɣ, tariɣ-ṯ-iḏ
u Arebbi ixezzar ḏayi war iǧi bu ḏ ixarriqen. 21 Menbaƹd
ruḥeɣ ɣar Surya ḏ lʼiqlim n Kilikya. 22 Tuɣa nec ƹaḏ war ḏayi
ssinen ca ḏeg uɣembub inu ṯijumaƹ n ȓmuminin n Lmasiḥ
ḏi ṯmurṯ n Yahuḏiya. 23 Niṯni ɣir tesȓan xafi qa Bulus nni iy
tuɣa ḏaneɣ itƹeddaben zi qbeȓ ȓexxu netta itbeccar s Lʼinjil
nni iy xef irezzu aḏ iqḍa. 24 Ssenni uca ḥemmḏen Arebbi
xafi.

Arrasul Bulus qebbȓen-ṯ arrusul nneɣni

2 1 Wami ṯeƹḏu ijjen arbeƹṭacar sna, gaƹƹḏeɣ ƹaweḏ ɣar
ṯendint n Lquds ak Barnaba, uwiɣ akiḏi uȓa ḏ umaṯneɣ

Titus. 2 Ƹlaḥsab min zi ḏayi iweṣṣa Arebbi ḏeg yijjen n
lwaḥi iy gaƹƹḏeɣ ḏinni sexbareɣ-ṯen x Lʼinjil iy zi tbeccareɣ
jar ȓegnus. Walakin ggiɣ manayenni ɣir i yinni iǧan ḏ
imeqqranen n jmaƹeṯ ḥima aḏ ssneɣ min xeḏmeɣ ḏ min
tuɣa xeddmeɣ war iǧi ca ḏ ȓbaṭeȓ. 3 Titus iǧan ḏ amƹacar
inu, waxxa netta ḏ ayunani war xas zeyyaren ca ḥima aḏ
igg ṭṭahareṯ. 4 Rezzun xas x manayenni can n wawmaṯen
zaƹma tbuṣaren waha, uḏfen-d jaraneɣ s ṯnufra ḥima aḏ
jesssen x lḥurriya iy ɣarneɣ ḏi Lmasiḥ bac aḏaneɣ arren
am isemɣan i Ccariƹa nsen. 5 Walakin neccin nugi aḏasen
negg array uȓa ḏ ijjen n ḏqiqeṯ ḥima aḏ teqqim akiḏwem
lḥaqiqa n Lʼinjil.

6 Amma yinni tɣir-awem ḏ imeqqranen xawem, niṯni war
rnin uȓa ḏ ijjen n wawaȓ zi min beccareɣ nec. Qqareɣ
manaya, min ma ƹnan yina ɣari kif-kif, iƹni Arebbi war
itegg bu s wuḏemawen jaraneɣ. 7 Walakin min ufin? Ufin
ikellef-ayi Arebbi bac aḏ beccareɣ i iyunaniyen mammec
ikellef Buṭrus bac aḏ ibeccar i Ayṯ-Israʼil. 8 Minzi Arebbi ig
isxeddamen ttebcir n Buṭrus am arrasul i Ayṯ-Israʼil, ḏ netta
ig isxeddamen ƹaweḏ ttebcir inu am arrasul i yinni iǧan
ḏ iyunaniyen. 9 Yaƹqub ḏ Buṭrus ḏ Yuḥanna itwaḥsabben
ḏ imeqqranen ḏi jmaƹeṯ nni, fehmen arḍa iy ḏayi yuca
Arebbi seǧmen xaneɣ nec ḏ Barnaba s ufus afusi nsen
amƹacar. Qebȓen-aneɣ neccin a nraḥ a nbeccar i yinni
iǧan ḏ iyunaniyen, niṯni aḏ beccaren i yinni iǧan zi Ayṯ-
Israʼil. 10 Ɣir ttaren zzayneɣ a nfekkar ḏeg ipubriṯen nsen.
Manayenni rezzuɣ-ṯ nniṯ s wuȓ inu aṯ ggeɣ.

Arrasul Bulus itwajah arrasul Buṭrus
11 Fa wami d yusa Buṭrus ɣar ṯendint n Wanṭakya wajheɣ-

ṯ aɣembub ḏeg uɣembub liʼanna igga ijjen n lɣaleṭ. 12 Min
iƹna lɣaleṭ nni? Aqa qbeȓ ma aḏ d yas ijjen n ȓḥizeb
iƹni can yiwḏan zi Yaƹqub tuɣa Buṭrus itett ak ȓmuminin
iǧan ḏ iyunaniyen. Walakin wami d yusa ȓḥizeb nni,
ibḏa Buṭrus itbeƹƹaḏ x iyunaniyen nni ineƹzeȓ xasen.
Mayemmi? Liʼanna iggweḏ zi ȓḥizeb nni iƹni n ṭṭahareṯ.
13 Ȓexddennit ḏfaren-ṯ ḏi nnifaq nnes iʼisraʼiliyen nneɣni iy
yumnen. Uȓa ḏ Barnaba s yixef nnes sbeƹƹḏen-ṯ zeg ubriḏ
nican ḏi nnifaq-a nsen.

14 Wami ṯen ẓriɣ war gguren ca nican ƹlaḥsab lḥaqiqa iy
iǧan ḏi Lʼinjil, nniɣ-as i Buṭrus zzaṯsen marra: Cek ḏ aʼisraʼili
walakin tƹiceḏ amecnaw iyunaniyen, iƹni maci amecnaw
aʼisraʼili. Mammec ɣa ṯeggeḏ aḏ tzeyyareḏ x iyunaniyen bac
aḏ ƹicen amecnaw iʼisraʼiliyen?

S lʼiman u ṣafi iy ɣa nejmen yiwḏan maci s Ccariƹa
15 Neccin ḏ iʼisraʼiliyen zeg wami d nexȓeq, neccin war

neǧi ca zi ȓegnus iƹeṣṣan zaƹma. 16 Innama nessen belli
bnaḏem war iǧi ca nican ak Arebbi iƹni meȓa iṭaƹ i Ccariƹa
n Musa. Lla, manaya illa s lʼiman zi Ƹisa Lmasiḥ. X manaya
uȓa ḏ neccin numen zi Ƹisa Lmasiḥ bac a niȓi nican ak
Arebbi s lʼiman nni iy zi numen, maci s ṭṭaƹa n Ccariƹa n
Musa. Liʼanna uȓa ḏ ij n bnaḏem war itiȓi ca nican ak Arebbi
s ṭṭaƹa n Ccariƹa nni.

17 Fa neccin nrezzu a niȓi nican ak Arebbi s lʼiman zi
Lmasiḥ. Meȓa s manaya menbaƹd nufa ixef nneɣ am
ȓegnus iƹeṣṣan zaƹma, ma ataf Lmasiḥ itcejjaƹ-aneɣ ɣar
ȓmuƹsiyeṯ? Lla, ƹemmarṣ! 18 Lƹaks, nec aḏ iȓiɣ ḏ lƹaṣi
meȓa bniɣ ƹaweḏ nniḍam nni aqḏim n Ccariƹa iy heḏmeɣ.
19 Ƹlaḥsab Ccariƹa n Musa nettaṯ s yixef nnes, nec mmuṯeɣ

zaƹma i ȓeḥkam n Ccariƹa-ya xafi bac aḏ ddareɣ i Arebbi
waha. 20 Twaṣellbeɣ ak Lmasiḥ. Ssa aȓ ṯsawent maci ḏ nec
iy ɣa iddaren lla, ḏ Lmasiḥ iy ɣa iddaren ḏayi. Ṯuḏarṯ-a iy
ddareɣ ȓexxu ḏi ddat inu, aqa ddareɣ-t s lʼiman inu zi Mmis
n Arebbi iy ḏayi iḥibben iṣeddeq xafi ixef nnes. 21 Nec ugiɣ
aḏ sbeṭṭȓeɣ arḍa n Arebbi.

Cuf, maƹlik bnaḏem iǧa nican ak Arebbi s Ccariƹa n
Musa, ataf immuṯ Lmasiḥ x ȓbaṭeȓ waha.

Lʼiman niɣ Ccariƹa?

3 1 A Ayṯ-Galaṭya, ma ṯbuhȓiyem niɣ? Wi ḏawem iggin
sḥur? Ncerreḥ-awem mliḥ zzaṯ i ṯittawin nwem mammec

immuṯ Lmasiḥ x ṣṣalib. 2 Akenniw sseqsiɣ x yijjen n
ṯmesȓayṯ waha. Ma ihwa-d xawem Arruḥ iqeddsen wami
ṯṭaƹem i Ccariƹa n Musa? Lla, ihwa-d wami ṯesȓim i Lʼinjil
ṯumnem zzayes. 3 Ma ṯbuhȓiyem mliḥ niɣ? Kenniw ṯebḏam
mliḥ s ṯizemmar n Arruḥ iqeddsen. Ma ṯrezzum ȓexxu aḏ
tkemmȓem s ṯizemmar nwem n bnaḏem?! 4 Marra min
tƹeddbem, ma iruḥ ḏ ȓbaṭeȓ niɣ? Lla, imken maci ḏ ṣṣaḥ!
5 Iḏen, mammec ḏawem d iticc Arebbi Arruḥ iqeddsen itegg
jarawem lmuƹjizaṯ? Wac xmi tṭaƹam i Ccariƹa n Musa? Lla,
xmi tesȓam Lʼinjil tamnem zzayes.

6 Iqqar Lkitab x Brahim: ‘Uca yumen Brahim zi Arebbi,
ikkar Arebbi iḥseb-iṯ nican s lʼiman nni.’ 7 Falihaḏa, fehmeṯ
kenniw belli yinni yumnen niṯni ḏ ṯarwa n Brahim. 8 Zi qbeȓ
ixbar-d Arebbi ḏi Lkitab aḏ yarr yinni war iǧin ca zi Ayṯ-Israʼil
nican akiḏes s lʼiman. Ƹlaḥsab manayenni ibeccar zi qbeȓ
Brahim s Lʼinjil inna-as qa aḏ twabarken marra ȓegnus x
ssabab nnec. 9 X manayenni yinni yumnen aḏ twabarken
ak Brahim iƹni wenni umi qqaren aryaz n lʼiman.

10 Cuf, marra yinni itƹewwaȓen x ṭṭaƹa n Ccariƹa n
Musa twanaƹƹȓen. Mayemmi? Ȓaḥeqqac Lkitab iqqar:
‘Twanaƹƹȓen marra yinni war ixeddmen ca zi marra

ṯimesȓayin iy yurin ḏi Ccariƹa war zzaysent teggen ca!’
11 Maƹruf belli uȓa ḏ ijjen war izemmar aḏ yiȓi nican ak
Arebbi s Ccariƹa n Musa ȓaḥeqqac Lkitab iqqar: ‘Yinni iǧan
nican aḏ ƹicen s lʼiman.’ 12 Walakin abriḏ n Ccariƹa n Musa
war iǧi ca am ubriḏ n lʼiman ȓaḥeqqac Ccariƹa tweṣṣa: ‘Kuȓ
ijjen ixeddmen s ȓuṣiyaṯ-a ḏ lqawanin-a itxeṣṣa azzaysen
iƹic.’ 13 Lmasiḥ ifekk-aneɣ zi nnaƹȓeṯ nni iǧan ḏi Ccariƹa
wami yarra ixef nnes ḏ ijjen n nnaƹȓeṯ ƹlaḥsab neccin.
Ȓaḥeqqac Lkitab iqqar: ‘Menƹuȓ kuȓ ijjen iy ṯ ɣa sgaƹƹḏen
x ṯeḥnact.’ 14 S Ƹisa Lmasiḥ ṯehwa-d lbaraka nni iy zi tuɣa
ṯ iwƹeḏ Arebbi i Brahim ṯuweḍ ɣar ȓegnus, ḥima s lʼiman
aḏaneɣ immuc Arruh iqeddsen iy zi ḏaneɣ iwƹeḏ.

Ȓfarq iǧan jar Ccariƹa n Musa ḏ ȓƹaheḏ n Siḏna Brahim
15 Ay ayṯma, aḏawem uceɣ ijjen n lmiṯal zi lƹadaṯ nneɣ.

Lwaṣiya,a nettaṯ meȓa ṯura ṯeḍbeƹ, war izemmar ḥadd at
isbeṭṭeȓ niɣ aḏayes irni can n ȓḥajeṯ. 16 Amenni ƹaweḏ
ȓƹaheḏ nni iƹni lwuƹud iy ḏas yuca Arebbi i Brahim ḏ
wayyaw nnes. Lkitab war iqqar ca ‘ayyawen nnes’, iƹni
aṭṭas iḏsen. Lla, iqqar ‘ayyaw nnes’, iƹni ijjen n bnaḏem u
netta ḏ Lmasiḥ.

17 Fa nec, min rezzuɣ aḏ iniɣ? Iƹni Ccariƹa n Musa ṯusa-
d arbeƹmiyya u ṯȓaṯin sna menbaƹd i ȓƹaheḏ-a ak Brahim.
Ccariƹa nni war ṯzemmar ca aḏ tesbeṭṭeȓ ȓƹaheḏ-a ak
Brahim ig igga Arebbi. Iƹni min iwƹeḏ Arebbi i Brahim war
ṯ tarri ca Ccariƹa nni ḏ ȓbaṭeȓ. 18 Cuf, lwareṯ maƹlik iticc-iṯ
Arebbi ak Ccariƹa n Musa, ataf war ṯ iticc ca ak ȓƹaheḏ nnes
ak Brahim. Walakin lla, lwareṯ nni iwƹed-iṯ Arebbi i Brahim
s yijjen n ȓƹaheḏ.

19 Iwa, mayemmi teǧa Ccariƹa n Musa baƹḏa? Ccariƹa
ṯemmuc nettaṯ bac aḏ issen bnaḏem ȓmuƹṣiyaṯ. Tuɣa

a3.15 Lwaṣiya nettaṯ ḏ ijjen n ṯebrat itegg-it ijjen ƹlaḥsab xmi ɣa immeṯ,
issawaȓ ḏayes ƹlaḥsab lwaraṯa.

ṯṣeǧaḥ qbeȓ ma aḏ d yas wayyaw n Brahim iy zi ṯ iwƹeḏ
Arebbi. Ccariƹa nni uwint-it lmalaʼikaṯ, ṯumma ijjen n lwasiṭ
iƹni Musa isiweḍ-it-id. 20 Netta ḏ lwasiṭ waha, iƹni war
ixeddem ca waḥḏes. Walakin Arebbi netta ig iǧan waḥḏes.

Min teƹna ȓxeḏmeṯ n Ccariƹa n Musa?
21 Iḏen Ccariƹa n Musa, ma tƹarraḍ lwuƹud n Arebbi?

Lla walu! Cuf, maƹlik ṯemmuc can ccariƹa iticcen ṯuḏarṯ
i bnaḏem, ataf aḏaneɣ ṯarr nican ak Arebbi ccariƹa nni.
22 Walakin lla, Lkitab iqqar belli marra min iǧan netta
amecnaw ameḥbus n ȓmuƹṣiyeṯ. Mayemmi? Bac min
iwƹeḏ aḏ immuc s lʼiman zi Ƹisa Lmasiḥ i yinni iy ɣa
yamnen.

23 Fa qbeȓ ma aḏ d yas lʼiman-a, tuɣa Ccariƹa n Musa
ṯcarref-aneɣ iƹni neccin tuɣa neǧa amecnaw imeḥbas nnes
ḥetta aȓ wami iy d imeḍhar lʼiman-a iy tuɣa d itasen. 24 S
manayenni Ccariƹa n Musa tuɣa trebba-yaneɣ ḥetta aȓ
wami d yusa Lmasiḥ u ssenni iy ɣa nmeṣȓaḥ ak Arebbi s
lʼiman. 25 Ȓexxu wami ṣafi imeḍhar-d lʼiman, war ṯeqqim ca
Ccariƹa n Musa trebba-yaneɣ.

26 Ḏi Ƹisa Lmasiḥ aqa kenniw marra iḏwem ḏ ṯarwa n
Arebbi s lʼiman. 27 Liʼanna kenniw ig itwaṭehharen s waman
bac aḏ tiȓim ḏi Lmasiḥ, aqa ṯmunem kenniw ḏ ijjen akiḏes.
28 War ḏinni lla aʼisraʼili niɣ ḏ ayunani. War ḏinni lla ismeɣ
niɣ ḏ wenni iǧan ḥurr. War ḏinni lla aryaz lla ṯamɣarṯ.
Aqa kenniw marra iḏwem ṯmunem ḏ ijjen ḏi Ƹisa Lmasiḥ.
29 Meȓa kenniw zi Lmasiḥ ataf kenniw ḏ ṯarwa n Brahim
ɣarwem lwareṯ nni ƹlaḥsab minzi ṯ iwƹeḏ Siḏi Arebbi.

4 1 Iwa, min xseɣ aḏawem iniɣ? Wenni iy ɣa iwarṯen
can ṯmesȓayṯ netta ƹaḏ ḏ amezyan, itwaḥsab netta am

yijjen n ismeɣ waxxa ataf netta ḏ bab n kuȓci. 2 Iƹni itegg
array i wenni iy ṯ itrebban u ḏ wenni iy zzayes itkellafen
aȓ ɣa d ṯaweḍ ȓweqṯ nni iy ḏas iḥedd babas. 3 Ammu

uȓa ḏ neccin. Wami neǧa ƹaḏ ḏ imezyanen, am isemɣan
ḥekkmen xaneɣ lqawanin iqḏimen n ddunect-a. 4 Walakin
wami d ṯuweḍ ȓweqṯ ig izemmem Arebbi, ikkar netta issekk-
d Mmis itwaxȓeq-d zeg yijjen n ṯemɣarṯ, itwaxȓeq-d ṯḥekkem
xas Ccariƹa n Musa. 5 Mayemmi? Ḥima aḏ iqeddem lfidya
x yinni iy xef ṯḥekkem Ccariƹa n Musa bac aḏaneɣ itbenna
Arebbi a niȓi ḏ ṯarwa nnes. 6 Wami ṯḏewȓem kenniw ḏ ṯarwa
n Arebbi, issekk-d Arruḥ n Mmis yuḏef ḏeg wuȓawen nneɣ
ɣar ḏaxeȓ itȓaɣa iqqar, a Baba a Baba inu! 7 X manaya ȓexxu
cek maci ḏ ismeɣ, cek ḏ mmis. Wami cek ḏ mmis, azzayes
ṯwarṯeḏ zi Arebbi.

Amnus n arrasul Bulus x ȓmuminin n Ayṯ-Galaṭya
8 Ḏi ȓweqṯ nni iƹḏun tuɣa war ṯessinem ca Arebbi,

ḥekkmen xawem lʼaṣnam zaƹma, ḏi ṭṭabiƹa nsen niṯni
maci ḏ arebbiṯen n ṣṣaḥ. 9 Walakin ȓexxu kenniw ṯessnem
Arebbi, iƹni netta iy kenniw issnen. Mammec teggem
ƹaweḏ ṯḏewwaȓem ɣar lqawanin iqḏimen nni iteḍƹifen war
itejhiḏen ca? Ma ṯexsem aɣarsen ṯḏewȓem ḏ isemɣan
ƹaweḏ niɣ? 10 Aqa kenniw tbaƹem ussan n ddin nsen ḏ
ȓechuraṯ ḏ ȓfuṣul ḏ lƹamaṯ nsen! 11 Ggwḏeɣ, imken marra
ȓxeḏmeṯ inu akiḏwem ṯiȓi ḏi ȓbaṭeȓ u ṣafi. 12 Ay ayṯma
tzawageɣ-kenniw, iȓiṯ am nec liʼanna nec ƹaweḏ ḏewȓeɣ am
kenniw.

Kenniw war ḏayi ṯeḍȓimem ca uȓa s yijjen n ȓḥajeṯ. 13 Aqa
ṯessnem belli nec tbeccareɣ-kenniw s Lʼinjil ḏ amezwaru
ƹlaḥsab ijjen n ȓehȓac ḏ lmaraḍ ḏi ddat inu. 14 Ȓehȓac nni
inu yuwi-awem-d ijjen n tamara. Waxxa amenni war ḏayi
ṯḥeggarem ca war ḏayi ṯseḥqarem ca. Lla, ṯreḥbem zzayi
ɣarwem am yijjen zi lmalaʼikaṯ n Arebbi niɣ am Ƹisa Lmasiḥ
s yixef nnes. 15 Iwa, manis ṯekka ȓefraḥeṯ nni tuɣa ɣarwem?
Aqa cehhḏeɣ xawem belli maƹlik tuɣa ṯzemmarem, iȓi

ṯqeȓƹem-d ṯiṭṭawin nwem ṯucim-ayi-ṯent. 16 Ma ȓexxu nec ḏ
ȓƹaḏu nwem wami ḏawem nniɣ lḥaqiqa nican?

17 Iwḏan-a iseƹƹwajen Lʼinjil, min rezzun? Teggen
akiḏwem ȓxir aṭṭas zaƹma walakin ƹlaḥsab aƹeddis nsen
imɣaren. Rezzun akenniw kesben bac akenniw sbeƹƹḏen
xaneɣ, ṯumma kenniw iy ḏaysen ɣa iggen ȓxir aṭṭas. 18 Iwa
ȓebda ḏ lemliḥ meȓa can yijjen irezzu aḏawem igg ȓxir. Maci
ɣir nec iy ɣa iggen manaya waha, walakin labud ssabab n
ȓxir-a aḏ yiȓi ḏ aṣebḥan. 19 A ṯarwa inu, kessiɣ xawem ijjen
n umnus ƹaweḏ amecnaw ȓeḥriq n ṯarwa ḥetta aȓ d ixȓeq
Lmasiḥ ḏaywem! 20 Mecḥar tmenniɣ akiḏwem iȓiɣ ȓexxu
bac ṣṣut inu war iteqsiḥ ca akiḏwem ammu liʼanna aqayi
tƹeddabeɣ s umnus ƹlaḥsab kenniw.

Ȓmiṯal x ṯemɣarin n Siḏna Brahim
21 Inim-ayi kenniw itexsen axawem ṯḥekkem Ccariƹa n

Musa. Ma war ṯessinem min ḏayes ḏi Ccariƹa nni niɣ?
22 Wah, Lkitab iqqar belli Brahim ɣares ṯnayen n ṯarwa
nnes, ijjen zi ṯismeɣṯ ijjen zi tenni iy iǧan ḥurr. 23 Mmis nni iy
d yusin zi ṯismeɣṯ ixȓeq-d ƹlaḥsab ȓxaḍar n bnaḏem waha.
Walakin mmis iy d yusin zi ṯenni iy iǧan ḥurr ixȓeq-d ƹlaḥsab
minzi iwƹeḏ Arebbi Brahim.

24 Iƹni manaya ḏayes ȓemƹani. Ṯimɣarin-a niṯenti s
ṯnayen ḏaysent ṯnayen n ȓƹuhuḏ. Ijjen n ȓƹaheḏ netta zeg
Uḏrar n Sina, itarew ṯarwa ḏ isemɣan. Nettaṯ ḏ Hajar. 25 Iwa
Hajar nettaṯ amecnaw Aḏrar n Sina iy d itasen ḏi ṯmurṯ n
waƹraben. Nettaṯ ṯetwaḥsab ḏ ṯandint n Lquds ḏi ȓweqṯ-a
liʼanna nettaṯ ḏ ṯarwa nnes ig iǧan ḏ isemɣan. 26 Walakin
ṯandint n Lquds iy iǧan ḏeg ujenna aqat ḥurr, nettaṯ ḏ
yemmaṯneɣ.b 27 Minzi Lkitab iqqar:

b4.26 Iƹni nettaṯ ḏ Sara ṯamɣarṯ ṯamezwarut n Siḏna Brahim. Nettaṯ ḏ
yemmas n Siḏna Isḥaq.

‘Ssaƹḏ nnem ya ṯenni war itirwen ca ṯarwa!
Ƹeyyeḍ s ȓefraḥeṯ ya ṯenni war ḏi itiȓi ȓeḥriq n ṯarwa!
Aqa ṯarwa n ṯenni bȓa aryaz
aḏ rnin ktar zi ṯenni ɣar iǧa uryaz.’

28 Fa ay ayṯma, kenniw ḏ ṯarwa n ȓƹaheḏ amecnaw Isḥaq
mmis n Brahim. 29 Ḏi ȓweqṯ nni, wenni iy d ixeȓqen ƹlaḥsab
ȓxaḍar waha n bnaḏem itƹeddab Isḥaq iƹni wenni iy d
ixeȓqen s jjehḏ n Arruḥ iqeddsen. U manaya kif-kif ḏi ȓweqṯ-
a. 30 Walakin min iqqar Lkitab? ‘Azzeȓ x ṯismeɣṯ ḏ mmis
ȓaḥeqqac mmis n ṯismeɣṯ war itwariṯ ca akeḏ mmis n ṯenni
iǧan ḥurr.’ 31 Ay ayṯma, s manaya war neǧi ca ḏ ṯarwa

n ṯismeɣṯ. Lla, neccin ḏ ṯarwa n ṯenni iǧan ḥurr.  1 Ɣar5 lḥurriya iḍȓeq-aneɣ-d Lmasiḥ bac a niȓi ḥurr ḏ ṣsaḥ.
Beddeṯ nican baƹḏa, war tejjaṯ ca axawem ibesseȓ ƹaweḏ
ijjen n dqeȓ n ṯzayȓut n isemɣan.c

Lḥurriya n ṣṣaḥ ḏi Lmasiḥ
2 Ṣennṭeṯ! Nec ḏ Bulus qqareɣ-awem meȓa ṯeggim

ṭṭahareṯ n Musa, ataf Lmasiḥ war kenniw inefffeƹ s walu.
3 Aḏawem ƹawḏeɣ, aḏ iniɣ i kuȓ aryaz wenni iy ɣa iggen
ṭṭahareṯ n Musa, itxeṣṣa labud aḏ iṭaƹ i Ccariƹa n Musa
amen-ṯekmer. 4 Kenniw iy irezzun ṣṣulḥ s Ccariƹa nni ak
Arebbi, aqa ṯetwaḥarrmem zi Lmasiḥ ṯbeƹƹḏem x arḍa
nnes. 5 Qa neccin lla, netraja Arebbi aḏaneɣ isemṣȓaḥ
akiḏes s lʼiman, u lʼamal-a nneɣ netta s jjehḏ n Arruḥ
iqeddsen. 6 Liʼanna ḏi Ƹisa Lmasiḥ iƹni bnaḏem meȓa igga
ṭṭahareṯ niɣ war t iggi ca manaya war ineffeƹ s walu. Min
ineffƹen? Ineffeƹ lʼiman ig ixeddmen cɣeȓ nnes s ȓemḥibbeṯ.

7 Tuɣa kenniw ṯeǧam ḏeg yijjen n ubriḏ ɣar zzaṯ mliḥ.
Wi kenniw isbedden bac war teggem ca array i lḥaqiqa?

c5.1 Iƹni ḏanita arrasul Bulus itcabbah ṯzayȓut n isemɣan ḏi Ccariƹa n
Siḏna Musa, ṯbesseȓ x Ayṯ-Israʼil am yijjen n dqeȓ iqseḥ.



11 5.8–21

8 Array-a iy teggem kenniw zaƹma maci zi Arebbi iy ḏawem
d itȓaɣan. 9 Ɣir ḏrus n untund isgaƹƹaḏ-d marra ȓƹajneṯ n
urecṯi.e 10 Nec ɣari ttiqeṯ ḏi Arebbi war ṯqebbȓem bu can n
array nneɣni. Walakin wenni iy kenniw isxerwaḍen, min ma
iƹna netta aṯ iḥaseb s lƹiqab nnes. 11 Ay ayṯma, nec maƹlik
ƹaḏ seȓmaḏeɣ ṭṭahareṯ n Musa zaƹma, iwa mayemmi ƹaḏ
ḏayi tƹeddaben niṯni? Maƹlik labud ṭṭahareṯ-a, ataf ṣafi war
itiȓi bu uḥeggar n ṣṣalib. 12 U yinni iy kenniw iheǧcen x
ṭṭahareṯ-a tmenniɣ aḏ raḥen niṯni aḏ qessen ixef nsen!

13 Cuf ay ayṯma, iȓaɣa-yawem-d Arebbi bac aḏ tiȓim ḥurr.
Walakin war tejjaṯ ca lḥurriya-ya nwem aḏ tiȓi ḏ ij ubriḏ iy zi
ɣa ṯseƹƹifem ccehweṯ n array aƹeffan n nnefs nwem. Lla,
aḏ tsexxarem i wayawya s ȓemḥibbeṯ. 14 Aqa marra ȓuṣiyaṯ
n Ccariƹa n Musa munent-iḏ ḏanita: ‘Aḏ texseḏ ajjar nnec
amecnaw ixef nnec.’ 15 Walakin meȓa tmermacem ayawya
am ȓuḥuc wa itett wa, ḥḍam ixef nwem aḏ tseɣȓim ayawya.

Arruḥ iqeddsen ḏ ṭṭabiƹa n bnaḏem
16 Fa nniɣ-awem, tƹiceṯ ƹlaḥsab ȓxaḍar n Arruḥ iqeddsen

ṯumma war tseƹƹifim ca ccehweṯ n array aƹeffan n nnefs
nwem. 17 Liʼanna min irezzu array aƹeffan n nnefs nneɣ
netta ḍed min irezzu Arruḥ iqeddsen. U amenni min irezzu
Arruḥ iqeddsen netta ḍed min irezzu array aƹeffan n
nnefs nneɣ. Tƹarraḍen i wayawya ssenni war teggem ca
ṯimesȓayin-a iy ṯexsem aḏ teggem. 18 U meȓa ȓxaḍar n
Arruḥ iqeddsen indeh-ikenniw, ataf war xawem ṯḥekkim ca
Ccariƹa.

19 Ȓexḏayem n array aƹeffan n nnefs nneɣ aqa tbanent-
id iƹni lfasad ḏ min isexnizen ḏ ȓeqbaḥeṯ, 20 ḏ lƹibada n
lʼaṣnam ḏ sḥur ḏ lƹadawa ḏ umenɣi ḏ lɣira ḏ uɣḍab ḏ ṭmaƹ
ḏ lxilafaṯ ḏ lʼaḥzab, 21 ḏ ȓeḥseḏ ḏ waṭṭas n creb ḏ lmadella
d5.9 Antun netta ḏ amṯun.
e5.9 Arecṯi iƹni netta ḏ ariyṯi.

n ssekra ḏ min itcabbahen ḏi manaya. Ƹeǧmeɣ-awem-d
ȓexxu mamc tuɣa ḏawem ƹeȓmeɣ zi qbeȓ: yinni iteggen
ȓexḏayem-a war twariṯen ca ȓmulk n Arebbi.

22 Fa min d itarew Arruḥ iqeddsen? Itarew-d ȓemḥibbeṯ ḏ
ȓefraḥeṯ ḏ ȓehna ḏ ttasiƹ n ȓxaḍar ḏ lkarama ḏ wuȓ acemȓaȓ ḏ
bnaḏem ḏi iǧa ttiqeṯ 23 ḏ wuȓ iṣebbaren ḏ bnaḏem iḥekkmen
x ccehweṯ nnes. War ṯeǧi bu can n ccariƹa ig isbeddan
ṯimesȓayin-a. 24 U yinni iǧan n Ƹisa Lmasiḥ ṣafi ṣellben
array nni aƹeffan n nnefs nsen akeḏ ccehweṯ ḏ ȓxaḍar n
array-a. 25 Meȓa netƹic s Arruḥ iqeddsen, ataf labud a nuyur
s ȓxaḍar nnes. 26 War nsemɣar ca ixef nneɣ s ttakebbur,
war ḏayneɣ itiȓi ca ȓeḥseḏ ḏ ṯɣennant jaraneɣ.

Ȓuṣiyaṯ ṯineggura

6 1 Ay ayṯma, meȓa ṯufim can yijjen zzaywem ṯseḥṣer-
iṯ ȓmuƹṣiyeṯ, labud meȓa ṯjehḏem kenniw s Arruḥ

iqeddsen aṯiḏ tarrem ɣar ubriḏ s yijjen n lḥanana. U ḥḍa
ixef nnec uȓa ḏ cek bac war ṯetwaɣarriḏ ca. 2 Arbuṯ dqeȓ
ag wayawya, s manaya aḏ teggem ȓuṣiyeṯ nni n Lmasiḥ.
3 Cuf, meȓa can n bnaḏem itfekkar aḏ iftaxar s yixef nnes
walakin netta war ḏayes walu, ataf ixeddeƹ ixef nnes. 4 Lla,
labud mkuȓ ijjen aḏ irajeƹ nniṯ ȓexḏayem nnes, ṯumma ataf
aḏ iftaxar nican u bȓa ma aḏ icabbeh ixef nnes ḏeg umƹacar
nnes. 5 Ȓaḥeqqac mkuȓ ijjen aḏ yarbu ȓeḥmeȓ nnes.

6 Fa wenni umi seȓmaḏen awaȓ n Arebbi, itxeṣṣa aḏ
icarec netta ak wenni iseȓmaḏen zi marra min iǧan
ḏ aṣebḥan. 7 War xeddƹeṯ ca ixef nwem, Arebbi war
ṯ icemmeṯ uȓa ḏ ijjen. Iƹni min ma izreƹ bnaḏem, ḏ
manayenni iy ɣa imjar. 8 Wenni iy ɣa izerƹen min ixes array
aƹeffan n nnefs nnes azzayes imjar min ifennan. Wenni iy
ɣa izerƹen min ixes Arruḥ iqeddsen azzayes imjar ṯuḏarṯ
n ȓebda. 9 Iwa itxeṣṣa war ntiḥeȓ ca ḏi ȓexḏayem n ȓxir.
Mayemmi? Ȓaḥeqqac aȓ ȓweqṯ nni nican n umjar a nemjar

iƹni meȓa war nefciȓ ca. 10 Iḏen meȓmi ma nufa lfurṣa, labud
a negg ȓxir ḏi marra iwḏan xaṣṣatan ak ayṯmaṯneɣ ḏi lʼiman.

Lxitam n ṯebrat-a
11 Aqa twaȓam ȓḥuruf-a mecḥaȓ ḏ imeqqranen niṯni, u

nec tariɣ-ṯen nniṯ s ufus inu! 12 Yinni irezzun aḏ ftaxaren zi
ddat, iƹni min war iǧin ca zi Arruḥ iqeddsen, niṯni tbessaȓen
xawem bac aḏ teggem ṭṭahareṯ n Musa. Mayemmi? Ɣir
rezzun niṯni war tƹeddiben ca x ssabab n ṣṣalib n Lmasiḥ.
13 Cuf, yinni iteggen ṭṭahareṯ niṯni s yixef nsen war tṭiƹin ca
i Ccariƹa nsen. Rezzun kenniw aḏ teggem ṭṭahareṯ bac aḏ
ftaxaren belli ṯeggim lƹada nsen ḏi ddat nwem. 14 Walakin
nec ƹemmarṣ aḏ ftaxareɣ illa zi ṣṣalib n Siḏiṯneɣ Ƹisa
Lmasiḥ. Zi ṣṣalib nnes iy zi ṯetwaṣelleb ddunect i nec, u
zzayes ƹaweḏ nec iy zi twaṣellbeɣ i ddunect. 15 Liʼanna
bnaḏem meȓa igga ṭṭahareṯ niɣ war t iggi ca, manayenni
war ineffeƹ ca. Lla, ineffeƹ meȓa bnaḏem ixȓeq-d qaƹ ḏ jḏiḏ.
16 Marra yinni igguren x min tweṣṣiɣ nec ḏi ȓuṣiyeṯ-a ataf
aɣarsen yiȓi ȓehna ḏ arraḥmeṯ ak ccaƹb n Arebbi.

17 Ssa aȓ ṯsawent itxeṣṣa war ḏayi itegg ḥadd tamara
ȓaḥeqqac ddat inu ḏayes lʼaṯar n Ƹisa.

18 Ay ayṯma, aḏ yiȓi ak arruḥ nwem arḍa n Siḏiṯneɣ Ƹisa
Lmasiḥ. Amin.

